
Chombra pitschna s’oppona cunter agid minimal
Midadas en la lescha d’asil – debatta en la chombra pitschna

■ (anr/vi/sda) Requirents d’asil na
duain betg survegnir sulet agid mini-
mal. En questa dumonda è il cussegl
dals chantuns s’opponì ier al cussegl
naziunal. Puncto centers spezials per
requirents renitents va la chombra
pitschna d’accord. La stad aveva il cus-
segl naziunal pretendì per tuts requirents
sulet pli agid minimal. Gliez ha il cussegl
dals chantuns sbittà ier. Tuttina ha el gia-
vischà reglas pli rigurusas: Ils requirents
duain survegnir pli pauc agid social che
indigens. Gia oz retschaivan requirents
per regla 30 pertschient pli pauc agid so-
cial. I n’è dentant betg stringent.

Pli paucs daners duain en mintga cas
obtegnair requirents renitents. Il cussegl
dals chantuns vul stritgar ad els l’agid so-
cial. Gia oz pon las autoritads scursanir
l’agid social u remplazzar quel cun agid mi-
nimal, sche requirents fan indicaziuns fal-
ladas. En l’avegnir duai quai esser prescrit.

Agid minimal – betg pratitgabel
Il cussegl dals chantuns è uschia suandà
las propostas da sia cumissiun. «Nus n’es-
san betg simplamain stads pli miaivels,

nus avain differenzià», ha ditg Christine
Egerszegi (pld/AG) sco pledadra da cu-
missiun.

is Jenny (pps/GL) ha proponì da
suandar il cussegl naziunal. Ses argu-
ment: La Svizra stoppia daventar main
attractiva sco pajais d’asil. Era Peter Föhn
(pps/SZ) ha accentuà: «Nus essan qua
per dar in signal.» Gliez na bastia betg,
ha replitgà Pascale Bruderer (ps/AG). Ins
stoppia plitost chattar concepts applitga-
bels che sajan gists e fetschian senn.

La proposta da Jenny ha il cussegl re-
fusà cun 33 cunter 9 vuschs, damai ch’ils
chantuns e las vischnancas avevan avertì
en la cumissiun ch’in sistem cun agid mi-
nimal na saja betg realisabel en la pratica.

Las giaccas da tgirom dals requirents
La debatta en il cussegl dals chantuns è
stada pli temprada che la stad passada en
il cussegl naziunal. Ma era qua hai dà re-
martgas sco a la maisa radunda. Peter
Föhn (pps/SZ) ha ditg che tscherts re-
quirents dastgian ir en butia e tscherner
giaccas da tgirom che vegnian suenter
simplamain pajadas.

Verena Diener (pvl/ZH) è sa smirve-
gliada. «Igl è interessant ch’ins sa stgauda
adina pervi da las giaccas da tgirom e mai
pervi dals pumps da las dunnas.» Las
giaccas da tgirom sajan in simbol mascu-
lin che sa porschia per associaziuns e saja
ideal per projecziuns. Ma en sasez saja
quai in problem da l’execuziun. Tscherts
chantuns na pratitgeschian betg a moda
optimala las prescripziuns. I duvrass ex-
num ina armonisaziun, uschiglio dettia
quai adina puspè cas singuls che procu-
rian per curellas.

D’accord cun
center per renitents

Sco il cussegl naziunal vul era la chom-
bra pitschna che requirents d’asil reni-
tents vegnian plazzads en centers spe-
zials. Questa mesira – sco anc ulteriu-
ras – duain vegnir decleradas sco urgen-
tas. Uschia pon ins metter en vigur la
mesira immediat suenter la delibera-
ziun parlamentara e senza spetgar giu il
termin da referendum.

Cun 33 cunter 7 vuschs han il cus-
segl dals chantuns decidì che requirents

vegnan plazzads en centers spezials,
sch’els pericliteschan la segirtad publica
u sch’els disturban a moda considerabla
il manaschi en centers d’asil.

L’emprim stoppian ins dentant chat-
tar in chantun che haja il curaschi per
in tal center, ha admonì cussegliera fe-
derala Simonetta Sommaruga. I na saja
betg da spetgar ch’ins possia l’october
suenter la deliberaziun da la lescha d’asil
immediat installar in tal center. Da pre-
schent datti para discurs cun il chantun
Tessin per ina fasa da test.

La stad aveva il cussegl naziunal pretendì per tuts requirents sulet pli agid minimal. Gliez ha il cussegl dals chantuns sbittà ier. KY

Inscunter reussì en chasa federala
■ (cp) La partida giuvna dals cristi-
andemocrats grischuns ha gì envidà
tals ch’èn politicamain engaschads
ed interessads da vegnir glindesdi
passà – per l’avertura da la sessiun
d’atun dal parlament federal – en la
chasa federala a Berna. Là èn ils giu-
vens politichers vegnids beneventads
da cuss. naz. Martin Candinas e dals
cussegliers dals chantuns Stefan Engler
ed Urs Schwaller. «L’inscunter è stà in

success cumplain, siond ch’ins ha pudì
persvader divers giuvens da l’entir
chantun da prender part» – tenor Se-
verin Geisseler e Reto Crameri, co-pre-
sidents da la pcd grischuna dals giu-
vens.

En la chasa federala è la gruppa ve-
gnida beneventada cordialmain da
cuss. naz. Martin Candinas ch’ha mus-
sà als giuvenils la chasa federala e dà en-
qual sguard davos las culissas da la po-

litica svizra. Tar l’apero suandant, offrì
da la pcd giuvna dal Grischun, èn las
Grischunas ed ils Grischuns vegnids
salidads cordialmain dal cusseglier dal
chantun Grischun Stefan Engler e da
cuss. dals stans Urs Schwaller, schef da
la fracziun da la Partida cristiandemo-
cratica e da la Partida populara evange-
lica. Els han declerà tge temas che ve-
gnan tractads durant l’actuala sessiun e
respundì a diversas dumondas.

Simpatisants da la pcd giuvna dal Grischun cun cuss. naz. Martin Candinas avant la chasa federala a Berna. MAD

Quatter fin sis ulteriurs secretaris statals
(sda/anr) Sco distgargia duai il cussegl fe-
deral pudair designar ulteriurs secretaris
statals. Gliez ha il cussegl naziunal decidì
ier cun 107 cunter 65 vuschs. Il cussegl
naziunal na vul dentant betg ch’ils secre-
taris statals pon represchentar il cussegl
federal en il parlament. Da preschent
datti quatter secretaris statals per suan-
dants champs: politica exteriura, du-
mondas da finanzas internaziunalas, eco-

nomia e furmaziun cun perscrutaziun.
Uss duai il cussegl federal pudair pledir
quatter fin sis ulteriurs secretaris statals.

Il glindesdi aveva il cussegl naziunal
refusà d’engrondir il cussegl federal sin
nov commembers e da schlargiar il pre-
sidi da la confederaziun sin dus onns.
Uschia ha la chombra gronda desistì da
realisar la refurma da direger il stadi. Il
project turna en il cussegl dals chantuns.

Vulair starmentar ils requirents cun
laschar crudar els en miseria na
funcziuneschia betg, ha ditg Stefan
Engler (pcd/GR). Quai saja stà la fina-
mira dal cussegl naziunal la stad pas-
sada. Cun conceder mo pli agid mini-
mal a requirents na vegnian betg pli
paucs requirents en Svizra. Els ve-
gnian en pajais nua che confamigliars
vivian u perquai che cuntrabandists
als mainian en quest lieu.

La cumissiun predeliberanta haja

pudì consultar ils chantuns. Ils chan-
tuns hajan avertì ch’ins promovia la cri-
minalitad pitschna cun dar pli paucs
daners, ha ditg Engler. «Nus avain sim-
pel da decider en nossa zona da cum-
fort.» Il parlament possia scursanir da-
ners per requirents, ma las vischnancas
sa chattian suenter en la situaziun diffi-
cila da stuair exequir la decisiun. Là
vegnian ils burgais lura mulestads per-
quai ch’ils requirents possedian memia
paucs daners per viver.

Stefan Engler s’exprima en la debatta d’asil

